
Nafarroako Gobernuak 1,51 milioi euro inbertituko ditu aurten Interneteko banda zabaleko sarbidea hedatzeko 
Jarduketak, gehienbat, etxeetako konexiorako laguntzak, banaketa sarea handitzea eta toki bakartuetan satelite eta mugikor bidezko zerbitzurako probako esperientziak izanen dira 
Asteartea, 2008ko martxoaren 11.  Nafarroako Gobernuak 1,51 milioi euroko inbertsioa eginen du aurten Foru Komunitatean banda zabalaren bidezko interneteko sarbidea hedatzeko. Plana gaur goizean azaldu du prentsaurreko batean Berrikuntza, Enpresa eta Enplegu kontseilari José María Roig Aldasorok. 


Aurreikusitako jarduketak, gehien bat, hauek izanen dira: laguntzak ematea etxeetan banda zabalaren bidez interneten alta eman eta konektatzeko, 600.000 euroko aurrekontuarekin; azpiegituretako inbertsio berriak, batez ere banaketa sarea handitzea eta bakarturik dauden eta zerbitzurik ez duten landa eremuko tokietan satelite eta mugikor bidezko zerbitzurako probako esperientziak, 431.000 euroz hornituak; eta Nafarroako aurrekontu orokorrei 500.000 € gehitzea, Nafarroako Alderdi Sozialistak aurkeztutako zuzenketa baten ondorioz. 
Egun, Nafarroako biztanleen %99,23k du banda zabalaren bidezko interneteko sarbidea, Espainiako estaldura zabalenetako bat. Ildo horretan nabarmendu daiteke Nafarroako Gobernua lanean ari dela populazioaren %100arengana iristeko, guztientzako kalitatezko zerbitzua emanez, herritarren arteko desorekak txikiagotzeko, zein den ere bakoitzaren bizilekua. 

Laguntzetarako eskabideak apiriletik aurrera aurkeztu ahal izanen dira 


Nafarroako Gobernuak 600.000 euroko aurrekontua onetsi zuen atzoko bilkuran, herritarrek etxean interneten alta eman edo konektatu ahal izateko (banda zabala eta ADSL) laguntzak emateko, 40 euroko laguntza etxe bakoitzeko. Laguntza horiek apiriletik aurrera eskatu ahal izanen dira. 

Gai honi dagokionez azpimarratu daiteke 2007ko deialdiaren emaitzak oso onak izan zirela, 14.000 laguntza eman zirelako, 40 eurokoak etxe bakoitzeko. 2008rako, aurrekontua igo eginen da, iazko 560.000 eurotik aurtengo 600.000 eurora. Horri esker, Nafarroa izan da interneteko konexioen kopurua 2006tik hona gehien handitu den erkidegoa. 
Landa eremuko toki bakartuetan satelite eta mugikor bidezko zerbitzua emateko probako esperientziak 

Gaur egun Nafarroako populazioaren %99,23k du banda zabalaren bidezko interneteko sarbidea. 2008rako kopuru hori osatzea aurreikusirik dago, banda zabala landa eremuetara hedatzeko plan batekin, 2.300 pertsonarengan eta 67 herritan eraginez eta 126.000 euroko inbertsioarekin. Plan hori behin osatuta, %100era iristeko 140 herritan bizi diren 3.244 pertsona baizik ez lirateke geldituko. 


Xede horrekin, probako bost esperientzia gauzatuko dira, landa eremuko beste hainbeste tokitara banda zabala hedatzeko asmoarekin: 

1-Satelite bidezko sistema ezartzea Gazteluberrin (hamahiru biztanle) eta Atezko Eritzen. Sistema hau aukeratu da telekomunikazio zentro batek inbertsio handia eskatzen duelako eta antenak paratzeko ingurumenaren aldetik dauden arazoengatik. Hiru hilabeteko epea beharko da. 

2-Telebanaketaren bidezko (kable bidez) banda zabaleko sarbidea ezartzea, uhin radioelektrikoen sarbidearen ordezko gisa, Larraonan. Herri horretan dauden ehun etxebizitza ingurutik lauzpabostetan arazoak dituzte uhinen bidezko sarbiderako. Larraonak, bere kokapen geografikoagatik, kable bidezko telebista jasotzen du dagoeneko. Probako plan hau hiru hilabetean eginen da. 


3-WIMAX (uhinak) banagunea ezartzea Etxalarren, probako proiektu gisa ezarri zen WIFI sistema ordezteko, ez baitu lortzen erabiltzaileek eskatzen duten sarbide abiadura. 

4- WIMAX (uhinak) banagunea ezartzea Doneztebeko telekomunikazio zentroan, SunbilIako erreka bati estaldura emateko, bertan etxe berriak eraikitzen ari baitira eta eskaera handia baitago.


5-Banaketa zentro berri bat eraikitzea Eguesibar inguruan, bertako arazoak arintzeko, Sagasetan, Elian edo Ardanatzen. 
 
Aipatutako jarduketa guztien hasierako aurrekontua 305.000 eurokoa da.

Horrez gain, satelite eta mugikor bidez banda zabaleko sarbiderako beste diru-laguntza batzuk emateko aukera ere aztertzen ari da. Zehazki, Nafarroako zenbait tokitan estaldura mugatua dago, adibidez, Atetzen, Xulapainen eta Erroibarren, eta horien konponbideak inbertsio handiak ekarriko lituzke oso populazio txikiari zerbitzua ematen dioten telekomunikazio zentroetan. Ildo horretan, Nafarroako Gobernuaren iritziz, interneteko sarbiderako aukera tekniko bideragarriena, azkarrena eta merkeena, inbertsio publikoaren ikuspuntutik, satelite eta mugikor bidezko banda zabalekoa da. Nolanahi ere, konexio horiek garestiagoak direnez erabiltzaileen ikuspuntutik, Nafarroako Gobernua landa eremuan konexio mota horietarako diru-laguntzak emateko aukera aztertzen ari da. 
IKT, lurralde, ekonomia eta gizarte kohesiorako elementu integratzailea 
Informazioaren eta komunikazioaren teknologiak (IKT) eta, zehazkiago, internet eta hark eskaintzen dituen aukerak, pertsonen lan egiteko modua, pentsamoldea eta ikasteko bideak ez ezik bizimodua ere aldatzen ari dira. Gainera, internet lurralde eta gizarte kohesiorako elementu bat da, informazioaren gizarterako sarbide parekatua ziurtatzen duelako, eta horrekin batera garapen sozioekonomikorako potentzial handia eskaintzen du. Nafarroako Gobernuaren helburu behinenetako bat informazioaren gizartearekin lotutako funtsezko zerbitzuen irisgarritasuna da, Foru Komunitatean bizi diren herritar guztien jarduteko aukerak eta gaitasuna ez daitezen Nafarroako edo Espainiako beste edozein tokitan bizi direnenak baino mugatuagoak izan. 

Nafarroa bezalako erkidego batean, zeinetan populazioa sakabanatuta egoteak zerbitzu askoren hedapen fisikoa garestitu eta oztopatzen duen, herritarrak teknologia berrietara hurbiltzeak eta, bereziki, internetez baliatzeak, parean jarri ahal ditu Foru Komunitateko toki urrunenetan bizi diren pertsonak eta zerbitzuak zuzenean eskura ditzaketen munduko beste edozein tokitakoak. 

Horrez gain, informazioaren teknologia hauek lurralde kohesioa sustatzen lagundu behar duen elementu integratzailea dira, desberdintasun gehiago sortzen saihesteko eta pertsona guztiak aurrerapen teknologikoaren partaide egin, informazioaren gizarterako sarbidea ekitatiboa izatea  bermatuz. 

